Беренче  күренеш
Фәридә апа: (компьютер каршында, почтага килгән яңа хатлар белән таныша): Үләм, монысы тагын нәрсә? 21 нче Мартта Америкадан представительләр килә дигәнме?..

(Лилия Әхәтовна узып бара, кулында сумка).

Фәридә апа:   Кара әле, Лилия! Син кайтып барасыңмы әллә? Менә монда тагын хат салганнар. Чит илдән Американ киләсе ди. Хәзер үк РОНО белән бәйләнешкә керергә, ертыкларны ямарга, җитмәгәннәрне булдырырга, артыкларны юк итәргә кушканнар. Американ килер алдыннан администрациядән вәкилләр дә килеп китәсе икән.
Лилия апа: Туйдым ул хатларга җавап бирә-бирә, туйдым ул проверкалардан. Теге атнада гына эт көтүе кадәр халык килеп китте бит әле. (калганнар үзаралый сөйләшеп, аптырашып утырган җирләреннән сикереп торалар).
Резеда апа:   Ул Американ нәрсә күрәм дип килә икән инде монда?

Найлә:   Нәрсәдер күрәм дип түгел, күрсәтәм дип килә инде ул. Яңа эш алымнары өйрәтергә, укытуда инновация, педагогик технологияләр, экстернат, интернет.

Фәридә апа:   Кыскасы, юкны бар итәргә җыена кунагыбыз.

Гөлназ:   Әй, барны юк, юкны бар итәргә без үзебез дә бик оста. Килеп, кулларына тотып эшләп карасыннар башта.

Алсу:   Кеше килү – үзе бер бәла бит әле ул!

Мәдинә апа:   Аның Туңбашев, Белмәскәев, (....)    кебекләрен кайда яшереп торасың? Контроль срез ди башласалар... Яхшырак укыганнары шул чакта авырып китә, җыен “2”ле капчыклары шул көнне күзләрен тасрайтып килеп утыра бит әле аның.
Алсу:   Грипп та алмый бит аларны.

Гөлназ:    Ник, үзебезнекеләр генә барып өйрәнеп кайта алмыймы икән соң?

Лилия Әхәтовна:    Барып өйрәнеп кайталар инде безнекеләр. Шул Американ куып җитәбез дип ... чүт барып чыкмый торабыз. Я, әйдә, чебеннән фил ясамыйк. Күрдек инде, күрдек. Американ гына әллә нәрсә кыра алмас, эшкә тотыныйк. (машина чыжылдаган тавыш ишетелә, бер төркем укытучылар тәрәзәгә ябырыла. Кайсының кулында – журнал, кайсысында – китап, диск, 1 төргәк дәфтәр. Һай! Килеп тә җиттеләрмени? Инде нәрсәләр күрәсе бардыр? Ягез, коллегалар, дәрескә. Планнарыгыз барыгызныкы да бардыр инде. Тактага язмагыз, бу вәкил бик ярата чисталыкны, тәртипне. Баскан җирдән кузгаласы, балаларны да бастырасы түгел, язсыннар да язсыннар, кирәкле-кирәксез вакытта суламасыннар.
Гөлназ:      Әйе, әйе, тузан чыгып, тәрәзә төпләренә, гөл яфракларына, такта өсләренә куна күрмәсен. Кесәсеннән ак яулыгын чыгара да шуның белән ышкып карый диләр аны.  (Дәрескә звонок бирелә, сәхнә алышына, кресло чыгарыла, чебен эленә, аяк киемнәре тезелә, заставка куела).
2 нче күренеш.
(Ишектән район вәкиле килеп керә, куланда себерке, аның белән этләргә кизәнә, шул себерке белән кимчелекләрне төртеп күрсәтә).
Зилә:     (Ишек янындагы креслога төртеп). Бу нәрсә? 

Лилия Әхәтовна:  (каушаган). Исәнмесез! Кресло!

Зилә:      Кресло икәнен үзем дә беләм, алып куегез аны моннан.

Лилия Әхәтовна:       Юк, юк, һич мөмкин түгел. Яңасын алырга акчабыз юк. Аннары соң профсоюз председателенең утырып уйлар уйлый торган урыны ул. Аның шунда утыргач кына башы эшләп китә.

Зилә:     Азрак башы эшләми торыр, алып куегез. (Чебеннәргә күрсәтә). Бу нинди чебеннәр , гарбарий ясарга җыендыгызмы әллә моның белән?

Лилия Әхәтовна:      Юк, юк, тере почмак ул, тия күрмәгез.
Вәкил:      Монда тере почмак, мәктәп бакчасында иясез этләр, ансы зоопаркмы?

Лилия Әхәтовна:    Каравылчы штатын кыскарттык бит, ә этләр акча сорамыйлар.

Зилә:      (Кесәсеннән ак яулыгын чыгара). Бу нинди тузан? (Баскан җирен сөртеп). Техник хезмәткәрләр, дежур тору юкмы әллә сездә?

Техник хезмәткәр:      (Кулында чиләк, швабра). Бар, бар, хәзер сөртеп алабыз.

Лилия Әхәтовна:      200 бала, 40 ка якын хезмәткәр булган җирдә тузан булмый калмый тормас инде.

Зилә:     Американ килгәндә, все должно блестеть. Кыймылдамасыннар, тузан чыкмас.  Бу нәрсә?  (Аяк киемнәренә күрсәтә). Бу нәрсә?  
Лилия Әхәтовна:     Коллектив тулысы белән хатын-кызлардан тора, аяк киеменең көндәлеге, бәйрәмнеке дигәндәй.

Зилә:    Кисеннәр, кимәсеннәр димим. Кимәгәнен сумкага салып, култык асларына кыстырып йөрсеннәр. Так, әле әзерлек юк дәрәҗәсендә. Указание:   ертыкларны ямарга, җитмәгәннәрне булдырырга, артыкларны юк итәргә.

Лилия Әхәтовна:    Булыр! (чыгып китә).    Я, Алла, китте!

Өченче күренеш.
(Чит ил музыкасы яңгырый, чит ил профессоры килеп керә, янында тән сакчысы да бар, яки тәрҗемәче куярга мөмкин, ул як-ягына карана, берәүне дә күрми).
Техник хезмәткәр: (кулында себерке, сабок, сөйләнә).  Бу нихәл бу, әй, көн туса кеше, көн туса кунак, көн туса проверка, семинар. Ул балаларны кайчан укытырга кирәк? Кунак көйләп үтә бит ул укытучының вакыты.

(Чит ил кешесе каршына чыга).
Техник хезмәткәр:    Әстәгафирулла!  Американ дигәннәре шушымы икәнни?  (Читкәрәк китеп юа).
Американ:     Хелло! Мәктәп халки!

Директор:     Исән-сау килеп җиттегезме? Ял итеп, тамак ялгап алыйк.  Каймак белән чәй, бездән сезгә ачык чырай!

Американ:     Ноу, ноу!  Тенкью вейри мейтч.

Директор:       (Читкәрәк китеп, идән себерүче техник хезмәткәргә эндәшә).  Абау, пәрәмәч сорый ахры бу, бар, тизрәк Әлфия апага кереп әйтә торыгыз әле!
Американ:   Мин монда ашап эчәргә түгел, үз тәҗрибәмне уртаклашырга килдем. Син миңа башта “муравейнигыңны” күрсәт.

Директор:    Яхшы, яхшы! Иң башта тәрбия системасын карыйк. (Г. Госмановна узып бара). МенәГадилә Госмановна турында сөйләп китик. Гадилә Госмановна, сез кичә  юынмый килгән бер баланы кайтарып җибәргән идегез. Бүген эшләр ничек тора?
Гадилә Госмановна:  Ай, Руслан Наилевич, бүген ярты класс юынмый килгән бит.

Американ: О-о,яхши,яхши.

Директор(үз-үзенә):О-О, яхшырак булган икән шул!

Детсад баласы(горшокта утыра,суски суыра, кулында телефон):Фәридә апа,булды-ы!(тәрбияче чыга)

Американ:    (гаҗәпләнеп карап тора). Бу нәрсә? 
Директор:     Ә-ә, бу балалар бакчасын күптән түгел безнең түбә астына кертү нәтиҗәсе, хәзер без алар белән тыгыз элемтәдә яшибез. 
Тәрбияче: Иптәш профессор, мин сезгә менә бу бала турында сөйләргә телим. Әти-әнисе бу балага башта Гариф дип кушарга уйлаган иде, аннан Тариф дип үзгәрттеләр. Утка,суга газга, азык-төлеккә бәяләр үскән кебек бу бала да ай үсәсен көн үсә, аңа әле ике генә яшь . Без дә сезгә менә шундый исемнәр кушарга тәкъдим итәбез.
(Балалар коляскасында кечкенә бала, ул компьютер уйный, зурырагы аны этеп чыга). Хәзер балалар унны бетереп туа бит (балага күрсәтеп).  Менә, шушындый кризис елларында ата-аналар өйдә тик утыра алмый, кайдан да эш табарга кирәк. Балалар, туганнан мөстәкыйль. 
Американ:  О-о, яхши, яхши, сездә үсеш, сезгә бернинди сәяси кәттәклизмнар да, кризислар да нипочум инде алайса.
Директор:   Иптәш,  профессор, безнең мәктәпләргә уптылизация килде бит әле. Бөтен нәрсәне уптымлаштыра торгач, класс укытырга бүлмә калмады. Сез үзегез безгә нинди яңалыклар алып килдегез соң? 

Американ:  Башта сезнең тәҗрибә белән танышыйк әле! 

Директор:    Без бит инде сезне куып җитеп, узып китеп барабыз бугай. Хәтта табигать тә Америкадагыча. Балаларга тәгәрәп уйнарга кар да юк! Быел “Снежный» городокны да күп мәктәпләр кибеттән кар сатып алып, келәй белән ябыштырып ясадылар.
Американ:  Минем әле сезнең гаиләләр белән эшне дә күрәсем килә.

Директор:    Я, әйдәгез, рәхим итегез!

Дүртенче күренеш. (Гаилә күренеше.)

(Ана чәй хәзерләп йөри, Ата керә). 

Найлә:    Нәрсә, әтисе, баланы алып кайттыңмы, детсадтан?

Раил абый:       Алып кайттым, алып кайттым, зур якта телевизор карый.

Найлә:     Ә-ә ярар, әйдә ашарга утырырбыз, хәзер. (чыгып китә).
Уртанчы малай:  (кайтып керә, көндәлеген чыгара, малай атасына күрсәтә).  Әти, менә мин бүген 5 “5”ле билгесе алдым. 

Әти (Раил абый):     Тагын “5”ле, галим булып, хәерчеләр армиясен арттырырга уйлыйсызмы?

         (Ана йөгереп чыга).

Наилә:    Үләм, атасы, син безнең малайны алып кайтмагансың ич, Зөбәйдәләр малае бит ул.

Раил абый:   Ярар инде, нәрсә шуңа тавыш ясыйсың, иртәгә барыбер илтәсе ич аны.

Наилә:   Үләм, үтерә бит бу, әй. Үз балаңны таныма инде (гаҗәпләнеп).
(Ишек шакыган тавыш ишетелә).
Наилә:    Керегез.

Гөлназ Рәнифовна:   Исәнмесез, мин сезнең олы малаегыз Рамилнең класс җитәкчесе идем. Малаегызның тәртибе турында, укуга карашы турында сөйләшергә килдем.  Каршы эндәшә. Бер көнне “нигә дәресләреңне хәзерләмәдең, бүген дәрестән соң каласың , - дигән идем ,   “Күзеңне чокып чыгарырмын” , - диде. (елаган кыяфәттә).
Раил абый:  Әй, минем малай түгелдер ул. Ул булса, чокып чыгарган булыр иде.
Наилә:   Һай, Аллам, уртанчысы гел “5”кә, монысы начар укый, Гөлназ Рәнифовна, сөйләшербез, башка алай кабатланмас.

Гөлназ:   Ярый, без бу мәсьәләне хәл итәрбез дип уйлыйм. Хәзергә хушыгыз! (чыгып китә).

Наилә:  Һай, атасы, кеше белән кайчан сөйләшергә өйрәнерсең икән?    (чыгып китәләр).
Гөлназ:   Ай. Анасы!

        (Директор һәм Американ килеп керә).
Американ:   Күреп торам: сездә бар эш тә шәп бара. “Персона нограталар” (әрәмтамак) да күренми. Мин сездән күп яңалыклар алдым. Кайтып сөйләргә, язып та бардым.

Ай,  һилләү.

1.  Дәфтәр, кәгазь кулдан төшми,

Язабыз да сызабыз.

Чит илләрне куабыз дип

Аһ итеп баш орабыз.

(Ай, һилләү, һилләү (2), Аһ итеп баш орабыз)

2. Америка штатларын

        Без күптән куып җиттек,

        Штат кыскарта – кыскарта

        Аларны узып киттек.

  (Ай, һилләү, һилләү (2), Аларны узып киттек).

3. Башка тимер тарак белән
        Суга хәзер БДИ.

        Укымыйча “5”ле алу

        Кертмәкче булалар ди.

        (Ай, һилләү, һилләү (3), Кертмәкче булалар ди)

4. Ел да аны үзгәртәләр,

       Сызалар да бозалар.

       Яңалыкны учлап-учлап

       Баш миенә коялар.

       (Ай, һилләү, һилләү (3), Баш миенә коялар).

5. Ничә буын тукыдылар

        Хезмәт ул – яшәү күрке.

       Үзең тукып, көч түкмәсәң,

        Китереп бирми беркем.

        (Ай, һилләү, һилләү (3), Китереп бирми беркем).

